[image: http://www.landsvirkjun.is/media/um-landsvirkjun/landsvirkjun.png]


Útboð byggingarhluta Búðarhálsvirkjunar BUD-01
Helstu upplýsingar um BUD-01
Í útboðinu BUD-01 felst byggingarvinna við Búðarhálsvirkjun og er verkinu skipt í þrjá eftirfarandi verkhluta. 
1) Verkhluti-11, Sporðöldustífla, jarðvegsstífla í tveimur hlutum, alls tæplega 1300 m löng og 25 m há þar sem hún er hæst.
2) Verkhluti-14, aðrennslisgöng, alls um 4 km að lengd.
3) Verkhluti-15, stöðvarhús, inntaksmannvirki og frárennslisskurður.
Byggingarhluti Búðarhálsvirkjunar er um 60% af heildarverki virkjunarinnar.  Gert er ráð fyrir að heildarársverk sem skapist vegna byggingar Búðarhálsvirkjunar yfir allan framkvæmdatímann séu um 6-700.  Í þessari tölu er allt talið með, (t.d. hönnun og önnur vinna sem nú þegar er lokið). 
Skipting eftir helstu starfsgreinum er áætluð eftirfarandi :
Verkamenn	40% 
Tækjamenn 	25% 
Bílstjórar 	10% 
Iðnaðarmenn	25% 
Samtals	100%
Áætlað er að verkið verði unnið á árunum 2010-2013 og vélarnar báðar (2x40MW) komnar í rekstur fyrir árslok 2013.  Gert er ráð fyrir að flestir verði við störf sumarið 2012, en þá verði um 300 manns að störfum.  Að jafnaði er gert ráð fyrir að yfir allt árið 2011 og 2012 verði um 200 manns við störf.

Áætlað afl Búðarhálsvirkjunar er um 80 MW og orkugeta allt að 585 GWst/ári.  Inntakslón Búðarhálsvirkjunar er Sporðöldulón, og er áætlað flatarmál lónsins 7 km2.  Stöðvarhús Búðarhálsvirkjunar verður ofanjarðar og grafið inn í hlíð Búðarháls við Sultartangalón.  Staðsetning virkjunarinnar er á milli Hrauneyjafossstöðvar og Sultartangastöðvar.
Spurningar og svör um BUD-01
Verkið er boðið út á Evrópska efnahagssvæðinu, hvað þýðir það fyrir bjóðendur?  Eru aðrar kröfur en í öðrum útboðum?
· Um útboð Landsvirkjunar gildir veitutilskipun 2004/17/EB ef innkaup eru yfir viðmiðunarfjárhæðum.  Þetta felur í sér að ef verkframkvæmdir eru yfir viðmiðunarfjárhæðum er Landsvirkjun skylt að bjóða þær út innan EES.  Reglur veitutilskipunar eru að miklu leyti mjög líkar almennum reglum um framkvæmd útboða.
Eru gerðar kröfur um þátttöku í fjármögnun hvað einstaka verkþætti varðar?
· Nei.
Hvenær verður tilkynnt hverjir hljóta verkin?
· Að lokinni opnun tilboða fara Landsvirkjun og ráðgjafar hennar yfir þau tilboð sem borist hafa.  Að því búnu taka við skýringarviðræður um einstök atriði tilboða og að þeim loknum er gengið til samninga.  Gert er ráð fyrir að liðið geti allt að sex vikur frá opnun tilboða þar til sú niðurstaða liggur fyrir.  Að því búnu taka við skýringarviðræður um einstök atriði tilboða og að þeim loknum er gengið til samninga.  Gert er ráð fyrir að liðið geti um tíu vikur frá opnun tilboða þar til endanlegur verksamningur á milli Landsvirkjunar og verktaka liggur fyrir.  Áskilið er í útboðsgögnum að tilboð sem berast gildi í 126 daga frá opnun tilboða.
Hvenær er gert ráð fyrir að framkvæmdir hefjist? 
· Gangi áætlanir um samninga við verktaka og fjármögnun eftir má gera ráð fyrir að framkvæmdir geti hafist í nóvember og að stígandi verði í verkinu fram að vori en þá verði framkvæmdir komnar á fulla ferð.
Þarf sú vinna sem hér er boðin út ekki að fara fram að sumarlagi?
· Sumaraðstæður eru alltaf betri sérstaklega á hálendinu.  Verktíminn er um þrjú ár og eiga verktakar að geta skipulagt vinnu sína þannig að þeir verkþættir sem eru mest háðir veðurfari verði unnir að sumarlagi.
Hver eru helstu umhverfisáhrif Búðarhálsvirkjunar?
· Tap á gróðurlendi í lónstæði eru helstu umhverfisáhrif sem verða af völdum Búðarhálsvirkjunar (um 2 km2).  Mótvægisaðgerð felst í endurreisn gróðurlendis í nágrenni við lónið.  Unnið er að þessum mótvægisaðgerðum í samstarfi við viðkomandi hreppa (Ásahrepp og Rangárþing ytra) og Landgræðslu ríkisins.  Einnig má nefna sjónræn áhrif sem verður mætt með að fella stöðvarhús og önnur mannvirki vel að umhverfinu.
Eru einhverjir fyrirvarar sem geta komið í veg fyrir að af byggingu Búðarhálsvirkjunar verði  núna? 
· Ljúka þarf fjármögnun virkjunarinnar og lokafrágangi á orkusölusamningum.  Auk þess er nauðsynlegt að viðunandi tilboð berist í verkin sem hér eru boðin út.  Ekki er gert ráð fyrir að hefja framkvæmdir við virkjunina fyrr en fjármögnun hefur fengist. 
Hvaða önnur útboð eru fyrirhuguð vegna byggingar Búðarhálsvirkjunar?
· NTH-30 Raf- og vélbúnaður:  Eru í útboðsferli og verða tilboð opnuð þann 30. sept.
· BUD-31 Spennar:  Tímasetning útboðs ekki ákveðin.
· BUD-33 Lokur og þrýstivatnspípur:  Reiknað er með að útboð verði auglýst í lok október.
· Önnur útboð eru m.a. BUD-07 Rekstur á vinnubúðum og mötuneyti og BUD-65 Eftirlitsþjónusta.


image1.png
\

E

Landsvirléjun




